Коми Республика мӧд ногӧн заводитӧ нуӧдны удж йӧзлысь дзоньвидзалун видзӧмын кадръясӧс дасьтӧм кузя

Та йылысь висьталіс Коми Республикаса Юралысь Вячеслав Гайзер Рытыв-Войвыв федеральнӧй кытшын Россияса Президентлӧн Полномочнӧй петкӧдлысь Владимир Булавинлӧн веськӧдлӧм улын сӧвещание дырйи, мый нуӧдісны Сыктывкарын. Сӧвещание вылын видлалісны, кыдзи Коми Республикаын збыльмӧдсьӧны РФ Президентлӧн “ода-кора тӧлысся” индӧдъяс.
“Медицина – миян олӧмын татшӧм юкӧн, мый инмӧ и челядьлы, и пенсионеръяслы, и уджалысьяслы, кодъяс олӧны карын либӧ сиктын, и сы серти, кыдзи йӧзлысь дзоньвидзалун видзӧмын решайтчӧны могъяс, войтыр кутас донъявны, кыдзи уджалӧны республикаын да странаын веськӧдлысьяс”, - висьталіс Владимир Булавин. Сійӧ пасйис, мый колӧ торйӧн видлавны, кыдзи бырӧдсьӧны мытшӧдъяс дзоньвидзалун видзӧмын кадръяс серти Коми Республикаын, сідзи и Россияса Рытыв-Войвылын.
“Республикаса Веськӧдлан котыр гӧгӧрвоӧ, мый медицина отсӧг колана ногӧн сетӧмыс петкӧдлӧ олысьяслысь социальнӧй серпассӧ, - тӧдчӧдіс Коми Республикаса Юралысь. - Дінмуын лӧсьӧдӧма содтӧд мераяс, медым  йӧзлысь дзоньвидзалун видзӧмын дасьтыны специалистъясӧс, кыскыны уджавны найӧс республикаӧ, сідзжӧ и сиктъясӧ”. Вячеслав Гайзер юӧртіс Владимир Булавинлы, мый Сыктывкарса канму университетын кутасны велӧдны “ Йӧзӧс бурдӧдан делӧ” уджсикасӧ, да тайӧ сетас позянлун содтӧд лэдзны 60 специалистӧс.
“Ӧні миян уджалӧ Кировса медицина академиялӧн филиал да миян республиканскӧй медицина колледж. Таысь ӧтдор, Россия Федерацияса йӧзӧс велӧдан министерствокӧд ӧтув ми заводитім пӧртны олӧмӧ проект, мый серти  Сыктывкарса канму университетын кутасны дасьтыны врачьясӧс. Лицензияыс эм нин, ӧні бӧрйӧны студентъясӧс. Торйӧн пасъя, мый республикаын врачьясӧс кутасны дасьтыны контракт серти, сы лыдын и шӧр уджсикаса медицинскӧй персоналӧс. Петкӧдчӧ татшӧмтор, мый медицинскӧй вузъясын велӧдчысь студентъяс лыдысь, кодъяс велӧдчисны республикаысь бокын, бӧр ас муӧ уджавны локтӧны сӧмын 2-3%, а на лыдысь, кодъяс велӧдчӧны тані, республикаӧ кольччӧ 80%. Та вӧсна ми кутам унджыкӧс велӧдны тані”, - юӧртіс Вячеслав Гайзер.

Республикаса Юралысь пасйис, мый йӧзлысь дзоньвидзалун видзӧмын кадрӧвӧй политика нуӧдӧм серти кутасны водзӧ бурмӧдны уджалан условиеяс.
“Тайӧ отрасльӧ сетӧма содтӧд позянлунъяс, но тайӧ абу сӧмын мынтыны подъёмнӧй сьӧм, могмӧдны оланінӧн, тайӧ и лӧсьӧдны колана уджалан условиеяс. Ыджыд пай пуктас татшӧм уджтас, кыдзи модернизация, мый серти стрӧитӧны да дзоньталӧны йӧзлысь дзоньвидзалун видзан юкӧнса учреждениеяс, бурмӧдӧны налысь материально-техническӧй подув. Кӧть мыйта позьӧ сетны ӧнія оборудование, но штукатурка кӧ киссьӧ, крӧватьяс кӧ вӧйласьӧны, олысьяс оз колана ног донъявны миянлысь удж сы боксянь, кыдзи сетсьӧ медицина отсӧг”, - гӧгӧрвоӧдіс дінмуса Юралысь.

Сӧвещание дырйи Владимир Булавин юаліс, кыдзи республикаын котыртӧма медицина отсӧг сетӧмсӧ ылысса мутасъясын. Вячеслав Гайзер висьталіс, мый республика лоис Россияын медводдза субъектъяс лыдын, кӧні заводитісны уджавны мобильнӧй диагностическӧй комплексъяс, медым сетны отсӧг сьӧкыда воӧдчан районъясын. 
“Ми гӧгӧрвоам, мый йӧзлы зэв тӧдчана, кыдзи сетсьӧ медводдза медицина отсӧг ас местаясын. Та вӧсна 2013 воын дінмуын артыштӧма стрӧитны 21 фельдшер-акушер пункт да водзӧ дзоньтавны ФАП-яс. Колӧ, мед тайӧ став мерасӧ олӧмӧ пӧртӧмыс бурмӧдіс торъя мутасъясын олысьяслы медицина отсӧг сетан тшупӧдсӧ”, - тӧдчӧдіс Вячеслав Гайзер.
